
ⵎⴰⵙⵙ ⴰⵎⴰⵡⵙⴰⵙ ⵏ ⵜⵖⴰⵡⵙⵉⵡⵉⵏ ⵏ ⴱⵕⵕⴰ ⴷ ⵓⵎⵢⴰⵡⴰⵙ ⴷ ⵉⵎⵖⵔⵉⴱⵉⵢⵏ ⵉⵣⴷⵖⵏ ⴳ ⴱⵕⵕⴰ 

ⵎⴰⵙⵙ ⴰⵎⴰⵡⵙⴰⵙ ⵏ ⵜⵖⴰⵡⵙⵉⵡⵉⵏ ⵏ ⴱⵕⵕⴰ, ⵏ ⵜⵙⴱⴱⴰⴱⵜ ⵜⴰⴳⵔⴰⵖⵍⴰⵏⵜ ⴷ ⵓⵙⴳⴷ ⵏ ⵍⴰⵕⵊⵓⵏⵜⵉⵏ 

ⵜⴰⵏⵎⵀⴰⵍⵜ ⵜⴰⵎⵣⵣⴳⴰⵔⵜ ⵏ ⵡⴰⵎⵎⴰⵙ ⴰⴳⵔⴰⵖⵍⴰⵏ ⵏ ⵓⵙⴷⵓⵙ ⵏ ⵉⵣⵔⴼⴰⵏ ⵏ ⵓⴼⴳⴰⵏ -ⵍⵢⵓⵏⵉⵙⴽⵓ, 

ⴰⵎⵛⵛⵕⴽ ⵏ ⵓⵙⵇⵇⵉⵎ ⴰⵏⴰⵎⵓⵔ ⵏ ⵉⵣⵔⴼⴰⵏ ⵏ ⵓⴼⴳⴰⵏ ⴳ ⵓⵙⵏⵎⴰⵍⴰ ⵏ ⵓⵙⴳⵔⴰⵡ ⴰⴷ 

ⵉⵙⵜ ⵎⴰⵙⵙⴰ ⴷ ⵉⴷ ⵎⴰⵙⵙ ⵉⵎⴰⵡⵙⴰⵙⵏ ⴷ ⵉⵏⵙⵙⵉⵅⴼⵏ ⴷ ⵉⴳⵏⵙⴰⵙ ⵏ ⵜⵣⵓⵏⴰ ⴷ ⵜⵎⵔⵙⴰⵍ ⵜⵉⵏⴰⵎⵓⵔⵉⵏ 

ⵉⵙⵜ ⵎⴰⵙⵙⴰ ⴷ ⵉⴷ ⵎⴰⵙⵙ ⵉⵎⵙⵇⴰⴷⵏ ⴷ ⵉⴳⵏⵙⴰⵙ ⵏ ⵜⵣⵓⵏⵉ ⵜⴰⴷⵉⴱⵍⵓⵎⴰⵙⵉⵜ ⴳ ⵍⵎⵖⵔⵉⴱ 

ⵜⵉⵔⵏⴰⵡⵉⵏ ⴷ ⵉⵔⵏⴰⵡⵏ ⵉⵏⵓ ⵉⴳⵏⵙⴰⵙ ⵏ ⵜⵎⵔⵙⴰⵍ ⵜⵉⵏⴰⵎⵓⵔⵉⵏ ⵏ ⵉⵣⵔⴼⴰⵏ ⵏ ⵓⴼⴳⴰⵏ ⴷ ⵉⵥⵟⵟⴰⵜⵏ ⵏⵏⵙⵏⵜ 

ⵉⵙⴳⴰⵡⴰⵏⵏ ⴷ ⵜⴰⴹⴰ ⵜⴰⴳⵔⴰⵖⵍⴰⵏⵜ 

ⵉⵙⵜ ⵎⴰⵙⵙⴰ ⴷ ⵉⴷ ⵎⴰⵙⵙ, ⵜⵉⵏⴰⵎⵣⴰⵖⵉⵏ ⴷ ⵉⵏⴰⵎⵣⴰⵖⵏ ⵅⴼ ⵉⵣⵔⴼⴰⵏ ⵏ ⵓⴼⴳⴰⵏ ⴳ ⵍⵎⵖⵔⵉⴱ ⴷ ⵇⴰⵃ 

ⵉⵡⴰⵏⴽⵏ ⴷⵔⵓⵏⵉⵏ ⴳ ⵓⵙⴳⵔⴰⵡ ⴰⴷ 

ⵜⵉⵎⴷⴷⵓⴽⴽⴰⵍ ⴷ ⵉⵎⴷⴷⵓⴽⴽⴰⵍ 

 

ⵙⵙⵓⵔⴼⴰⵜ ⵉⵢⵉ ⵣⵡⴰⵔ, ⵙ ⵡⴰⵙⵙⴰⵖ ⵏ ⵓⵙⵇⵇⵉⵎ ⴰⵏⴰⵎⵓⵔ ⵏ ⵉⵣⵔⴼⴰⵏ ⵏ ⵓⴼⴳⴰⵏ ⴷ ⵡⴰⵎⵎⴰⵙ ⴰⴳⵔⴰⵖⵍⴰⵏ 

ⵏ ⵓⵙⴷⵓⵙ ⵏ ⵉⵣⵔⴼⴰⵏ ⵏ ⵓⴼⴳⴰⵏ ⵏ ⵜⴳⴷⵓⴷⴰⵏⵜ ⵏ ⵍⴰⵕⵊⵓⵏⵜⵉⵏ, ⴰⴷ ⵙⵉⵔⵓⵏ ⵏⵙⴱⵔⵔⴽ ⵇⴰⵃ ⴳ ⵓⵏⵎⵓⵇⵇⴰⵔ 

ⴰⵎⵣⵡⴰⵔⵓ ⵉ ⵓⵙⴳⵔⴰⵡ ⴰⵎⴰⴹⵍⴰⵏ ⵏ ⵉⵣⵔⴼⴰⵏ ⵏ ⵓⴼⴳⴰⵏ ⵏⵏⵉ ⵉⵜⵜⵓⵙⵏⵎⴰⵍⴰⵏ ⴳ ⵙⵉⵏ ⵡⵓⵙⵙⴰⵏ ⴳ ⵕⵕⴱⴰⵟ. 

ⵙⵙⵉⵜⵎⵖ ⴰⴷ ⴷⴰⵔⵓⵏ ⵜⵉⵍⵉ ⵜⵉⵣⵉ, ⴳ ⵓⵣⵎⵣ ⵏ ⵜⵣⴷⵓⵖⵜ ⵏⵏⵓⵏ ⵉⵏⴳⵔ ⴰⵜⵏⵖ, ⵃⵎⴰ ⴰⴷ ⵜⵔⵣⴼⵎ ⵙ 

ⵜⵎⴰⵥⵓⵏⵜ ⵏⵏⵖ ⵉⵖⵓⴷⴰⵏ, ⵢⵓⵙⵉⵏ ⵙ ⵡⴰⵙⵙⴰⵖ ⵜⵉⵖⵔⵎⵜ ⵏ ⵡⴰⵙⵉⴷⴷⵏ, ⵜⴰⵎⵓ ⴳ ⵜⵍⴳⴰⵎⵜ ⵏ ⵜⴰⵢⵙⵉ 

ⵜⴰⵎⴰⴹⵍⴰⵏⵜ ⵏ ⵍⵢⵓⵏⵉⵙⴽⵓ.  

 

ⵉⵏⴳⵔ ⴰⵜⵏⵖ ⴰⵙⵙ ⴰⴷ, ⴰⵔ ⵏⵙⵏⴱⴳⵉ ⵙ ⴽⵉⴳⴰⵏ ⵏ ⵡⵓⴷⵎⴰⵡⵏ ⴷ ⴷⴷⴰⵏⵉⵏ ⵙⴳ ⵜⵓⴳⵜ ⵏ ⵉⵡⴰⵏⴽⵏ ⴷ ⵜⵓⴳⵜ ⵏ 

ⵉⵎⵏⵉⴷⵏ, ⴳ ⵓⴳⵔⴰⵡ ⴰⴷ ⵏ ⵡⵓⵍⴰⵡⵏ ⴷ ⵢⵉⵎⴰⵏⵏ, ⵎⴰⵢⴰ ⵉⴳⴰ ⵢⴰⵏ ⵉⴱⴷⴷⵉ ⵏ ⵉⵏⴰⵎⵣⴰⵖⵏ ⵅⴼ ⵉⵣⵔⴼⴰⵏ ⵏ 

ⵓⴼⴳⴰⵏ, ⵃⵎⴰ ⴰⴷ ⵢⵉⵍⵉ ⵓⵙⵎⴰⵢⵏⵓ ⴰⵎⵖⵍⴰⵍ ⵉ ⵉⵎⴹⴰⴽⴰⵕⵏ ⵅⴼ ⵉⵣⵔⴼⴰⵏ ⵏ ⵓⴼⴳⴰⵏ, ⵏⵏⵉ ⵉⵙⵙⵏ ⵉⵎⵊⵕⵉⵜⵏ 

ⴷ ⵉⵙⵏⴼⵍⵏ ⵏⵏⵉ ⵉⵙⵙⵏ ⵓⵎⴰⴹⴰⵍ ⴰⵙⵙ ⴰⴷ.  

 

ⵉⵇⵇⴰⵏ ⴷ ⴰⴷ ⵉⵜⵜⵉⵍⵉ ⵓⵎⴷⴰⵢ ⴰⵎⵖⵍⴰⵍ ⵃⵎⴰ ⴰⴷ ⵜⴻⵜⵜⵓⴳⴰ ⵜⵖⵓⵔⵉ ⵉ ⵉⵏⴰⵥⴰⵕⵏ, ⵜⵜⵓⵙⵡⵓⵜⵜⵓⵏ 

ⵉⵙⵉⵣⵡⵉⵔⵏ ⴷ ⵜⵙⵜⵔⴰⵜⵉⵊⵉⵢⵉⵏ ; ⵙ ⵓⵙⵏⵜⵉ ⵙⴳ ⵜⵎⴰⴹⵍⴰⵏⵜ ⴰⴼⴰⴷ ⴰⴷ ⵜⵣⵣⵉⴳⵣ ⴽⵓ ⵢⴰⵜ ⴳ 

ⵓⵙⵡⵉⵔ ⵏⵏⵙ ⴰⵏⴰⵎⵓⵔ ⴷ ⵓⴷⵖⵔⴰⵏ.  

 

ⵉⵙⵜ ⵎⴰⵙⵙⴰ ⴷ ⵉⴷ ⵎⴰⵙⵙ, 

 

ⵙⵜⵉⵏ ⵉⵎⵙⵏⵎⴰⵍⴰⵜⵏ, ⵏⵏⵉ ⵙⵏⵉⵎⵎⵉⵔⵖ ⴽⵉⴳⴰⵏ ⵅⴼ ⵓⵎⵔⴰⵔⴰ ⵏ ⵜⵎⵔⵙⴰⵍ ⵙ ⵙⵏⴰⵜ ⴷ ⵜⵔⵓⴱⴱⴰ ⵏ ⵜⵡⵓⵔⵉ 

ⵉⵜⵜⵡⴰⵙⵔⴰⵙⵏ, ⴰⴷ ⵢⵉⵍⵉ ⵓⵎⴹⴰⴽⴰⵕ ⵅⴼ ⴽⵕⴰⴹ ⵉⵙⴳⵓⵎⵏ ⵏ ⵓⵎⴹⴰⴽⴰⵕ ⴳ ⵓⵏⵎⵓⵇⵇⴰⵔ ⴰⴷ ⴰⵎⵣⵡⴰⵔⵓ, 

ⵜⵏ ⵉⴳⴰⵏ ⴷ ⵜⵣⵔⴼⵜ ⵏ ⵓⵎⵓⵜⵜⵉ ⴷ ⵜⵎⴽⵜⵉⵜ, ⵜⴰⵎⵣⵡⴰⴳⵜ, ⴷ ⵉⵙⵏⴼⵍⵏ ⵏ ⵓⵏⵣⵡⵉ, ⵉⵣⵎⵔ ⵍⵎⵖⵔⵉⴱ ⴰⴷ 

ⵉⴱⵓⵔⵣ ⵙ ⵜⵉⵔⵎⵉⵜ ⵏⵏⵙ ⵜⴰⵎⴷⵡⵓⵙⵜ ⴷ ⵜⵓⵙⵍⵉⴷⵜ ⴳ ⵉⵙⴳⵓⵎⵏ ⴰⴷ. 

ⵓⵔ ⵏⵏⵉⵖ ⴰⴷ ⴰⵖⵓⵍⵖ ⵙ ⵜⵉⵔⵎⵉⵜ ⵏ ⵜⵣⵔⴼⵜ ⵏ ⵓⵜⵓⵜⵜⵉ ⵏ ⴽⵔⴰⵢⴳⴰⵜ ⴰⵡⴰⵏⴽ ⴳⴰⵏⵉⵏ ⴰⵎⵏⵜⴰⵢ, ⴰⵎ 

ⵜⴰⵎⴰⵣⵉⵔⵜ ⵉⵏⵓ, ⵡⴰⵍⴰ ⴰⵡⴷ ⴰⴷⴷⵓⵔ ⵏ ⵜⵎⵙⴰⵔⵜ ⵏ ⵜⵎⴽⵜⵉⵜ ⵖ ⴷⴰⵔ ⵓⵙⵇⵇⵉⵎ ⴰⵏⴰⵎⵓⵔ ⵏ ⵉⵣⵔⴼⴰⵏ ⵏ 



ⵓⴼⴳⴰⵏ, ⵏⵏⵉ ⵉⵙⵔⵙⵏ, ⵙⵉⵏ ⵉⵙⴳⴳⵯⴰⵙⵏ ⴰⵢⴰ, ⵢⴰⵏ ⵓⴼⵔⴷⵉⵙ ⵏ ⵓⵃⵟⵟⵓ ⵏ ⵜⵎⴽⵜⵉⵜ ⴷ ⵜⵏⴽⵔⴰ ⵙ 

ⵓⵎⵣⵔⵓⵢ, ⴳ ⵓⵣⵣⵉⴳⵣ ⵏ ⵓⵙⵎⵀⵍ ⵏ ⵉⵙⵖⵍⴰⴼ ⵏ ⵓⵏⴳⵎⴰⵎ ⵏ ⵓⵙⵓⵎⵓ ⴷ ⵓⵎⵙⴼⵔⵓ, ⵃⵎⴰ ⴰⴷ ⵏⵔⵎⵙ ⴽⵉⴳⴰⵏ 

ⵜⵓⵙⵓⵔⵉⵏ ⴷ ⵜⴷⵉⵏⴰⵎⵉⵢⵉⵏ ⵏ ⵖⵉⵍⴰⴷ ⵏ ⵜⵕⵥⵉⵢⵉⵏ  ⵀⵔⵛⵏⵉⵏ ⵏ ⵉⵣⵔⴼⴰⵏ ⵏ ⵓⴼⴳⴰⵏ ⴳ ⵎⴰⴷ ⵉⵣⵔⵉⵏ, ⴳ 

ⵓⵙⵡⵉⵔ ⴰⴷⵎⵙⴰⵏ ⴷ ⵓⴷⵍⵙⴰⵏ.   

ⴰⵙⴳⵓⵎ ⵏ ⵜⵎⴽⵜⵉⵜ ⴷ ⵢⴰⵏ ⵓⵙⵇⵙⵉ ⵉⵥⴹⴰⵢⵏ, ⵉⴷⴷⵖ ⵉⵛⵇⵇⴰ ⴰⴷ ⵉⵜⵜⵓⵙⴷⵔⴼⵉ ⵏⵉⵖ ⴰⴷ ⵉⵜⵜⵓⵙⵖⴰⵍ, 

ⵉⴳ ⴱⴰⵀⵔⴰ ⴰⵎⴰⵜⴰⵔⴰⵏ ⴷ ⵓⴷⴷⵉⵙ ⵉ ⵉⵡⴰⵏⴽⵏ ⵉⵙⵎⴷⵏ, ⵎⴰⵢⴰ ⵏⵏ ⴰ ⵅⴼ ⵉⵜⵜⵉⵍⵉ ⵓⵎⴰⵟⵍ ⴳ ⵓⵙⵎⴽⵍ ⵏⵏⵙ, 

ⵙⵙⵉⵜⵎⵖ ⴰⴷ ⴰⵖ ⵙⵉⵙⴼⵉⵡⵏ ⵉⵎⴹⴰⴽⴰⵕⵏ ⵏ ⵓⵏⵎⵓⵇⵇⴰⵔ ⴰⴷ ⴰⵎⵣⵡⴰⵔⵓ ⴰⴱⵔⵉⴷ ⵏ ⴽⵓ ⵢⴰⵏ ⴷⵉⴳⵏⵖ.  

 

ⵎⴰⵛ, ⵓⵔ ⴷⴰⵔⵉ ⵜⵓⵔⴷⴰ ⵅⴼ ⵜⵢⴰⵡⴰⵏⵜ ⴷ ⵜⵓⵎⴰⵢⵜ ⵏ ⵉⵎⴹⴰⴽⴰⵕⵏ ⵅⴼ ⵜⵎⵙⴰⵔⵉⵏ ⵣⴷⵉⵏⵉⵏ ⵙ 

ⵜⵎⵣⵡⴰⴳⵜ ⴷ ⵉⵙⵏⴼⵍⵏ ⵏ ⵓⵏⵣⵡⵉ ; ⵜⵉⵎⵙⴰⵔⵉⵏ ⵏ ⵜⵉⵍⵍⴰⵡⵜ ⴱⴰⵀⵔⴰ ⵎⵢⴰⵙⵙⴰⵏⵉⵏ, ⵍⵓⵎⵎⵏ ⴳ ⵓⵎⵏⵥⴰⵡ ⵏ 

ⵉⴼⵔⵉⵇⵢⴰ ⴷ ⵓⵎⵏⵥⴰⵡ ⵏ ⵎⴰⵔⵉⴽⵉⴰⵏ ⵜⴰⵍⴰⵜⵉⵏⵉⵜ. ⵉⵇⵇⴰⵏ ⴰⵖ ⴷ ⵇⴰⵃ, ⴳ ⵓⵎⵏⵉⴷ ⴰⴷ, ⴰⴷ ⴷⴰⵖ ⵏⵙⵡⵉⵏⴳⵎ 

ⴳ ⵜⵓⵙⵓⵔⵜ ⵏ ⵉⵙⵏⴼⵍⵏ ⵏ ⵓⵏⵣⵡⵉ ⵅⴼ ⵉⴷⵔⵉⵣⵏ ⵏⵏⵙ ⴰⴳⵜⵉⵎⵏⵉⴷⵏ, ⵍⵓⵎⴰⵕ ⵎⴰⴷ ⵉⵥⵍⵉⵏ ⵙ ⵜⴷⵓⵙⵉ, 

ⵜⴰⵡⵓⵔⵉ, ⴰⴼⵔⴰⴳ ⵏ ⵉⵙⵎⵉⵍⵏ ⴽⵓⴽⴹⵏⵉⵏ. 

 

ⵉⵏⵏⵉⵖ ⵉⵙ ⴷ ⵢⵓⵙⴰ ⴰⴷ  ⵢⵉⵍⵉ ⵓⵎⴹⴰⴽⴰⵕ ⵅⴼ ⵉⵏⴰⵥⴰⵕⵏ ⴰⴷ ⵙ ⵙⵉⵏ ⵉⵎⵇⵇⵔⴰⵏⵏ ⵏ ⵉⵣⵔⴼⴰⵏ ⵏ ⵓⴼⴳⴰⵏ, ⴳ 

ⵣⵉ ⴳ ⵕⵕⴱⴰⵟ, ⵙ ⵉⵎⵏⵉⴷⵏ ⵏⵏⵖ ⵉⵎⵣⴰⵔⴰⵢⵏ ; ⴰⵛⴽⵓ ⵉⵡⴰⵏⴽⵏ ⵍⵍⴰⵏⵉⵏ ⴳ ⵓⴱⵔⵉⴱ ⵏ ⵜⴳⵎⵉ ⴷⴰⵔⵙⵏ 

ⴱⴰⵀⵔⴰ ⵎⴰⴷ ⴰⴽⴽⴰⵏ ⴳ ⵓⵎⴹⴰⴽⴰⵕ ⴰⴷ, ⵉⵎⴽⵏⵏⴰ ⵢⴰⴷ ⵎⵍⴰⵏ ⵉⵏⵎⵓⵇⵇⴰⵔⵏ ⵏ ⵓⵎⵉⵔⵓ ⴰⵎⴰⴹⵍⴰⵏ ⵏ ⵜⵎⵣⵡⴰⴳⵜ.    

 

ⵉⴳⴰ ⴰⵎⴽⵓⵏ ⵉⴷⴷⵖ ⵉⵙⵖⵣⵏ ⴰⵡⴷ ⵢⴰⵏ ⵓⵡⴰⵏⴽ “ ⵏ ⵜⴰⴳⵓⵜ” ⵜⴰⵎⵢⴰⵇⵇⴰⵏⵜ ⵜⴰⴳⵔⴰⵖⵍⴰⵏⵜ ⵏ ⵓⴼⵔⴰⴳ ⵏ 

ⵉⵎⵣⵡⴰⴳⵏ ⴷ ⵜⵡⵊⵉⵡⵉⵏ ⵏⵏⵙⵏ, ⴰⵔ ⵏⵉⵜ ⵉⵜⵜⵓⴳⴰ ⵓⵣⵣⵔⴰⵢ ⴷ ⵓⵙⵓⵜⴳ ⴰⵎⴰⴹⵍⴰⵏ ⵉ ⵜⵎⵉⵣⴰⵔ ⵏⵏⵖ ⵙ 

ⵜⵉⵔⴰⵜ ⵏⵏⵙⵏ, ⵣⵓⵏⴷ ⵉⴳ ⵉⵟⵟⴰⴼ ⵓⴳⴳⵉⴷ ⵏⵏⵉ ⴷⴰⵔ ⵢⴰⵏ ⵓⴽⵍⵓ ⵉⵥⵍⵉⵏ ⵏⵉⵖ ⵉⴹⴼⵓⵕ ⵢⴰⵏ ⵓⵙⴳⴷ ⵢⴰⴹⵏⵉⵏ 

ⴰⴱⵓⵔⵣ ⵉⴷⵔⵓⵙⵏ, ⵢⵓⴽⵍⴰⵍ ⵜⴰⵣⵔⴼⵜ ⵉⴷⵔⵓⵙⵏ. 

ⵙ ⵡⴰⵙⵙⴰⵖ ⵏ ⵜⵔⴰⴱⴱⵓⵜ ⵏ ⵜⵡⵓⵔⵉ ⵅⴼ ⵜⵎⵣⵡⴰⴳⵜ ⵏ ⵓⵥⵟⵟⴰ ⴰⴼⵔⵉⵇⵉ ⵏ ⵜⵎⵔⵙⴰⵍ ⵜⵉⵏⴰⵎⵓⵔⵉⵏ ⵏ 

ⵉⵣⵔⴼⴰⵏ ⵏ ⵓⴼⴳⴰⵏ, ⵏⵏⵉ ⵉⵙⵙⵉⵅⴼ ⵓⵙⵇⵇⵉⵎ ⴰⵏⴰⵎⵓⵔ ⵏ ⵉⵣⵔⴼⴰⵏ ⵏ ⵓⴼⴳⴰⵏ, ⵔⵉⵖ ⴰⴷ ⴽⵯⵏ ⵙⵙⵓⵎⵔⵖ ⵅⴼ 

ⵜⵎⴳⴳⵉⵜⵉⵏ ⵏⵏⵉ ⵏⴻⵏⵏⴰⵍ ⴷ ⵏⵏⵉ ⵏⴱⴹⴰ ⵉ ⵓⴼⵔⴰⴳ ⵏ ⵉⵎⵣⵡⴰⴳⵏ ⴷ ⵜⵡⵊⵉⵡⵉⵏ ⵏⵏⵙⵏ ⴳ ⵓⵣⵎⵣ ⵏ ⵜⵉⵙⵙⵓⵎⵙⴰ 

ⵏⵏⵙⵏ.   

ⵖ ⵜⴳⵉⵔⴰ, ⵔⵉⵖ ⴰⴷ ⵉⵏⵉⵖ ⵢⴰⵜ ⵜⴳⵓⵔⵉ ⵅⴼ ⵎⴰⴷ ⴰⵖ ⵉⵙⵎⵓⵏⵏ ⵖ ⴷⵖⵉ, ⵎⵇⵇⴰⵔ ⴷ ⵓⵣⴰⵔⵓ, ⴷ 

ⵓⵎⵣⴰⵔⴰⵢ ⵏ ⵜⵓⵜⵍⴰⵢⵜ ⴷ ⵜⴷⵍⵙⴰ, ⴷ ⵓⵎⵣⵔⵓⵢ ⴰⵎⴰⵣⴰⵔ ⵉⵜⵜⵡⴰⴱⴹⴰⵏ. ⴰⴷ ⵏⴱⴹⵓ ⵣⵡⴰⵔ ⴰⵙⴰⵜⵉ ⵏ 

ⵜⴷⵓⵔⵔⵉⵢⵉⵏ ⵜⵉⵎⵣⵡⴰⵔⵉⵏ ⴰⴽⴷ ⵎⴰⵕⵕⴰ ⵜⵓⵙⵓⵔⵉⵏ ⵜⵉⴷⵎⵙⴰⵏⵉⵏ ⴷ ⵜⵙⵔⵜⴰⵢⵉⵏ ⴷ ⵜⵏⴰⵎⵓⵏⵉⵏ ⵉⵥⵍⵉⵏ 

ⵙ ⴽⵓ ⴰⵡⴰⵏⴽ, ⵉⵍⵎⵎⴰ ⵎⵎⴽⵛⴰⵎⵏⵜ ⵜⴱⵔⵉⴷⵉⵏ ⵏⵏⵖ ⴳ ⵎⴰⴷ ⵉⵥⵍⵉⵏ ⵙ ⵓⵙⴷⵓⵙ ⵏ ⵓⵡⴰⵏⴽ ⵏ ⵓⵙⵍⴳⵏ. 

ⵜⵉⴷⵉⵎⵉⵇⵕⴰⵟⵉⵢⵉⵏ ⴰⴷ ⵜⵉⵜⵔⴰⵔⵉⵏ, ⵎⴽⴷⴰ ⵙ ⵜⵏⵜ ⵙⵏⵎⵍⵏ  ⵉⵜⵙⵏ, ⴱⴹⴰⵏⵜ ⵉⵏⴳⵔ ⴽⵉⴳⴰⵏ ⴳⵉⵙⵏⵜ ⵢⴰⵜ 

ⵜⴷⵉⵏⴰⵎⵉⵜ ⵏ ⵜⵓⵚⴽⴰ ⵏ ⵓⵡⴰⵏⴽ ⵏ ⵓⵙⵍⴳⵏ ⵉⵎⵎⵔⵡⴰⵙⵏ : ⵢⴰⵏ ⵓⵎⵣⵔⵓⵢ ⵉⵥⴹⴰⵢⵏ ⵏ ⵜⵕⵥⵉⵢⵉⵏ ⵀⵔⵛⵏⵉⵏ ⵏ 

ⵉⵣⵔⴼⴰⵏ ⵏ ⵓⴼⴳⴰⵏ, ⵢⴰⵜ ⵜⵉⵔⵎⵉⵜ ⵜⵓⵙⵍⵉⴷⵜ ⵏ ⵜⵣⵔⴼⵜ ⵏ ⵓⵎⵓⵜⵜⵉ, ⵢⴰⵜ ⵜⴷⵔⴰⵡⵜ ⵉⴼⴰⵡⵏ ⴳ 

ⵜⵎⴰⴳⵍⴰⵢⵜ ⵜⴰⴳⵔⴰⵖⵍⴰⵏⵜ ⴳ ⵎⴰⴷ ⵉⵥⵍⵉⵏ ⵙ ⵓⵙⴳⴳⴷ ⴷ ⵜⵏⴼⵔⵓⵜ ⵏ ⵡⴰⵔ ⴰⵍⴰⵙ, ⵢⴰⵜ ⵜⴷⵉⵏⴰⵎⵉⵜ ⵓⵔ 

ⵉⵏⴳⴰⴷⴷⴰⵏ ⵏ ⵡⴰⵎⵓⵏⵏ ⵏⵏⵙⵏ ⵓⵖⵔⵉⵎⵏ. 

 

ⵉⵛⵇⵇⴰ ⴰⴷ ⵏⵉⵏⵉ ⵎⵏⵛⴽ ⴰⵙ ⵜⵎⵓⵔⵙ ⴽⵓ ⵢⴰⵜ ⴳⵉⵙⵏⵜ, ⴷ ⵎⵏⵛⴽ ⵙ ⵉⵅⵚⵚⴰ ⴰⴷ ⵉⵜⵜⵓⴳⴰ. ⴳ ⵍⵎⵖⵔⵉⴱ, 

ⴷ ⴳ ⴽⵉⴳⴰⵏ ⵏ ⵉⵡⴰⵏⴽⵏ ⵢⴰⴹⵏⵉⵏ, ⴰⵔ ⵜⵜⴰⵏⵏⴰⵢⵖ ⵎⴰⵙ ⵏⵍⵍⴰ ⴳ ⵜⴼⵔⴽⵜ ⵏ ⵓⵙⵔⵓⵙ ⵏ ⵢⴰⵜ ⵜⵎⵙⵜⴳⴳⴰⵔⵜ 

ⵉⴳⵍⴰⵏ (responsabilidad horizontal), ⵙ ⵓⵙⵎⵔⵙ ⵏ ⵜⴳⵓⵔⵉⵡⵉⵏ ⵏ ⵓⵎⵙⵡⵉⵏⴳⵎ ⴰⵎⵇⵇⵔⴰⵏ ⵏ 



ⵍⴰⵕⵊⵓⵏⵜⵉⵏ ⴳⵉⵢⵢⵉⵔⵎⵓ ⵓⴹⵓⵏⵉⵍ, ⴳ ⵓⴷⵍⵉⵙ ⵏⵏⵙ ⵅⴼ ⵓⵖⵓⴷⵓ ⵏ ⵜⴷⵉⵎⵓⵇⵕⴰⵟⵉⵜ ⵏⵏⵉ ⴷ ⵉⴼⴼⵖⵏ 

ⴰⵙⴳⴳⵯⴰⵙ ⵏ 2004, ⴳ ⵓⵎⵏⵉⴷ ⴰⴷ ⵏⵉⵜ, ⴰⵙⴳⴳⵯⴰⵙ ⴰⴷ ⴰⵖ ⵉⵖⵜⵙ ⵍⵎⵖⵔⵉⴱ ⴰⵙⵔⵓⵙ ⵏ ⵜⴷⴰⵙⵉⵍⵜ 

ⴷ ⵉⴳⵊⴷⵉ ⵢⴰⴹⵏⵉⵏ ⴳ ⵓⴱⵔⵉⴷ ⵏ ⵜⵉⵔⵎⵉⵜ ⵏⵏⵙ ⵉⵥⵍⵉⵏ ⵙ ⵜⵣⵔⴼⵜ ⵏ ⵓⵎⵓⵜⵜⵉ ⵙ ⵓⵙⵔⵓⵙ ⵏ ⵓⵏⴳⵎⴰⵎ ⵏ 

ⵓⵙⵓⵎⵓ ⴷ ⵓⵎⵙⴼⵔⵓ. 

 

ⵙ ⵎⴰⵏ ⴰⵢⴰ, ⴹⴰⵕⴰⵜ ⵜⵉⴼⵔⴽⵜ ⵜⴰⵎⵣⵡⴰⵔⵓⵜ ⵏ ⵜⵓⵚⴽⴰ ⵏ ⵜⵎⴳⴳⵉⵜⵉⵏ ⴷ ⵉⵍⵓⴳⴰⵏⵏ ⵏ ⵓⵡⴰⵏⴽ ⵏ ⵓⵙⵍⴳⵏ : 

ⵉⵙⵜⴰⵢⵏ ⵉⵍⴻⵍⵍⵉⵢⵏ ⴷ ⵉⴷⵖⵔⵉⵢⵏ, ⵢⴰⵏ ⵓⴷⵓⵙⵜⵓⵔ ⴰⴷⵉⵎⵓⵇⵕⴰⵟⵉ, ⵢⴰⵜ ⵜⵣⵔⴼⵜ ⵜⴰⵙⵉⵎⴰⵏⵜ, ⵏⵍⵍⴰ ⴳ 

ⵜⴼⵔⴽⵜ ⵏ ⵜⵓⵚⴽⴰ ⵜⴰⵎⵔⵙⴰⵍⵜ, ⵢⴰⵏ ⵓⵥⵟⵟⴰ ⵉⵕⵡⴰⵏ, ⵉⵥⴹⴰⵕⵏ ⴰⴷ ⵉⵙⵙⵉⵜⴳ, ⵉⵙⵖⴹⴼ, ⵉⴷⵔⵓ 

ⴽⵓⴷⵏⵏⴰ ⵜⵍⵍⴰ, ⵏⵉⵖ ⵉⵣⵎⵔ ⴰⴷ ⵜⵉⵍⵉ, ⵜⵕⵥⵉ ⵏ ⵉⵣⵔⴼⴰⵏ ⵉⴷⵙⵍⴰⵏⵏ ⵏ ⴽⵔⴰ ⵏ ⵉⵏⵎⵓⵔⴰⵏ  ; ⵉⵙⵙⵏⵜⵉ ⵢⴰⵜ 

ⵜⵉⵣⵉ ⵏ ⵉⵙⴳⴳⴷⵏ ⵉⵙⴽⴰⵔⵏ ⵙⴳ ⵓⵡⴰⵏⴽ, ⵢⴰⵏ ⵓⵏⴰⵎⵣⴰⵖ ⵏ ⵉⵣⵔⴼⴰⵏ ⴷ ⵜⴷⵔⴼⵉⵏ ⴷ ⵉⴱⵖⵓⵔⵏ ⵏ ⵉⵏⵎⵓⵔⴰⵏ, 

ⵙⵍⴰⵡⴰⵏ ⴰⴽⴽⵯ ⵡⵉⵏ ⵡⵉⴷ ⴱⴰⵀⵔⴰ ⴽⵓⴽⴹⵏⵉⵏ : ⵉⵙⵎⵉⵍⵏ ⵉⵚⵓⵚⵢⵓ-ⵉⴷⵎⵙⴰⵏⵏ ⴽⵓⴽⴹⵏⵉⵏ, ⵜⵉⵡⵜⵎⵉⵏ, 

ⴰⵣⵣⴰⵏⵏ, ⵉⵎⵣⵡⴰⴳⵏ ⴷ ⵉⵎⵔⴳⵓⵙⵏ. 

 

ⵎⴰⵢⴰ, ⴰ ⵅⴼ ⵉⵔⵓⵔⴰ ⵓⵙⵇⵇⵉⵎ ⴰⵏⴰⵎⵓⵔ ⵏ ⵉⵣⵔⴼⴰⵏ ⵏ ⵓⴼⴳⴰⵏ ⵜⴰⵖⴹⴼⵜ ⵙ ⵜⵎⵙⴰⵔⵜ ⵏ ⵜⵎⵢⴰⴳⴰⵏⵜ ⵏ 

ⵉⵣⵔⴼⴰⵏ, ⵍⵓⵎⵎⵏ ⵎⴰⴷ ⵉⵥⵍⵉⵏ ⵙ ⵜⴷⵓⵙⵉ ⴷ ⵓⵙⵍⵎⴷ ; ⵎⴰⵛ ⴰⵡⴷ ⵜⵉⵎⵙⴰⵔⵉⵏ ⵉⵣⴷⵉⵏ ⵙ ⵉⵣⵔⴼⴰⵏ ⵏ 

ⵜⵡⵜⵎⵉⵏ ⴷ ⵡⴰⵣⵣⴰⵏⵏ. ⵎⴰⵢⴰ ⵏⵏ ⴰ ⵅⴼ ⵜⴳⴰ ⵜⵖⵜⴰⵙⵜ ⵏ ⴱⴰⴱ ⵏ ⵡⴰⴷⴷⵓⵔ ⴰⴳⵍⵍⵉⴷ ⵅⴼ ⵓⵣⵣⵔⴰⵢ ⵅⴼ 

ⵓⵙⵍⴳⵏ ⵏ ⵜⵡⵊⴰ ⵜⵉⴽⴽⵍⵜ ⵜⵉⵙ ⵙⵏⴰⵜ, ⴳ 20 ⵏ ⵉⵙⴳⴳⵯⴰⵙⵏ, ⵢⴰⵜ ⵜⵣⵣⵉⴳⵣⵜ ⵓⵔ ⵏⵏ ⵏⴻⵏⵜⴰⵎ, ⵜⴳ ⵜⴰⵎⵔⵏⵓⵜ 

ⵉ  ⵓⵙⵇⵇⵉⵎ ⴰⵏⴰⵎⵓⵔ ⵏ ⵉⵣⵔⴼⴰⵏ ⵏ ⵓⴼⴳⴰⵏ, ⵏⵏⵉ ⵉⵜⵜⴳⴳⴰⵏ ⴽⵉⴳⴰⵏ ⵏ ⵉⵎⵣⵉⵣⵣⵍⵏ ⵅⴼ ⵜⵎⵙⴰⵔⵜ ⴰⴷ ⴳⴰⵏⵉⵏ 

ⴱⴰⵀⵔⴰ ⵜⴰⵏⵏⴼⵔⴰⵢⵜ ⴷ ⵜⵎⵖⴱⵉⵜ ⴳ ⵜⵎⵢⵓⵔⵉⵏ ⵏ ⵡⴰⵎⵓⵏ. 

 

ⵙ ⵜⵎⵍⴷⴰ ⴰⴷ, ⴰⵔ ⵜⵜⵙⴷⴷⵉⴷⵖ ⵎⴰⵙ ⵓⵔ ⵔⴰⴷ ⵉⵃⴱⵓ ⵓⵙⵇⵇⵉⵎ ⴰⵏⴰⵎⵓⵔ ⵏ ⵉⵣⵔⴼⴰⵏ ⵏ ⵓⴼⴳⴰⵏ ⴰⵡⴷ 

ⵢⴰⵏ ⵓⵥⵎⵎⴰⵥⵥⵍ ⵃⵎⴰ ⴰⴷ ⵉⵎⵓⵏ ⴰⴽⴷ ⵓⵙⴳⴳⴷ, ⵉⵜⵜⵓⵙⵏⵜⴰⵢⵏ ⵢⴰⴷ, ⵏ ⵓⵏⴱⴰⴹ ⴰⵏⵣⵔⴰⴼ, ⴳ 

ⵉⵥⵎⵎⵓⵥⵥⵓⵍⵏ ⵏⵏⵙ ⵣⴷⵉⵏⵉⵏ ⵙ ⵓⴼⵔⴰⴳ ⴷ ⵓⵙⵎⴰⵎⵎⵉ ⵉ ⵇⴰⵃ ⵓⴳⴳⵉⴷⵏ, ⵍⵓⵎⴰⵕ ⵡⵉⴷ ⴽⵓⴽⴹⵏⵉⵏ, ⴰⵣⵣⴰⵏⵏ 

ⴷ ⵜⵡⵜⵎⵉⵏ, ⵎⴽⵏⵏⴰ ⴰⴽⴽⵯ ⴳⴰⵏ ⵉⵥⵎⴰⵢⵏ ⵉⵙⵔⵜⴰⵏⵏ ⴷ/ⵏⵉⵖ ⵉⵙⵏⵖⵎⴰⵙⵏ ⵏⵏⵉ ⴰⵙⵏ ⵉⵜⵜⵓⴳⴰⵏ,  ⴰⵎⵓⵏ ⵉⵙⵖⵏⵓⵜⵏ 

ⵏ ⵓⵙⴳⴳⴷ ⵏ ⵓⵙⵍⴳⵏ ⴰⵏⴱⴽⴰⴹ ⴷ ⵓⵙⵍⴳⵏ ⵏ ⵜⴱⵔⵉⴷⵜ ⵜⴰⵏⴱⴽⴰⴹⵜ ⴳ ⵜⵎⵥⵍⴰ ⴰⴷ ⵏⵉⵜ. 

 

ⵉⵙⵜ ⵎⴰⵙⵙⴰ ⴷ ⵉⴷ ⵎⴰⵙⵙ, ⵜⵉⵎⴷⴷⵓⴽⴽⴰⵍ ⴷ ⵉⵎⴷⴷⵓⴽⴽⴰⵍ, 

ⴳ ⵜⴳⵉⵔⴰ ⵏ ⵜⴳⵓⵔⵉ ⴰⴷ ⵉⴳⵣⵣⵓⵍⵏ, ⵉⵙⵙⵓⵙⵎ ⵉⵢⵉ ⴽⵉⴳⴰⵏ ⴰⴷ ⵙⵎⴷⵖ ⵜⴰⴳⵓⵔ ⴰⴷ ⵉⴳⵣⵣⵓⵍⵏ, ⴱⴰⵛ 

ⴰⴷ ⵉⵏⵉⵖ, ⵎⴰⵙ ⴰⵖ ⵜⴳⴰ, ⵏⴽⴽⵯⵏⵉ ⵉⵏⴰⵎⵣⴰⵖⵏ ⵅⴼ ⵉⵣⵔⴼⴰⵏ ⵏ ⵓⴼⴳⴰⵏ, ⵜⵡⵎⴰⵏⵉⵜ ⵙ ⵉⵡⴰⵏⴽⵏ ⵏ ⵉⴼⴼⵓⵙ ⵢⴰⵏ 

ⵓⴱⵓⵔⵣ ⴰⴽⵙⵡⴰⵜ ⵏⴱⵟⵟⵓ ⵇⴰⵃ. ⵉⴷⴷⵖ ⵏⵎⵓⵔⵙ ⴳ ⵓⵎⵏⴰⵍⴰ ⵏ ⵉⵏⴰⵥⴰⵕⵏ ⵥⴹⴰⵢⵏⵉⵏ ⴷ ⵜⵢⴰⴷⵓⵣⵉⵏ 

ⵜⵉⵎⵇⵇⵔⴰⵏⵉⵏ ⴷ ⵉⵣⴰⴽⴰⵏ ⵛⵇⵇⴰⵏⵉⵏ. 

ⵏⵙⵜⵉ ⴰⴷ ⵏⴹⴼⵓⵕ ⴰⴱⵔⵉⴷ ⴰⴷ, ⵉⵇⵇⴰⵏ ⴰⵖ ⴷ ⴰⴷ ⵏⴼⵔⴳ ⵜⵉⵎⴽⵜⵉⵜ ⵏ ⵉⵎⵓⵔⵙⵏ ⴰⴷ, ⵏⴼⵔⴽ ⴰⵡⴷ ⵙ 

ⵉⵏⴰⵥⴰⵕⵏ ⵏⵏⵉ ⵔⴰⴷ ⵏⵎⵏⴰⵍⴰ. ⵓⵔ ⵜⴳⵉ ⵜⴷⵔⴰⵡⵜ ⵏⵏⵖ ⴳ ⵜⵎⴰⵎⴽⵜ ⴷ ⵓⵙⵎⵓⵜⵜⴳ ⵏ ⵉⵏⴰⵡⴰⵢⵏ ⴷ ⵜⵉⵏⴷⵉⵜⵉⵏ 

ⵜⵉⵎⴰⴹⵍⴰⵏⵉⵏ ⵢⴰⵏ ⵉⵎⵊⵕⵉ ⴰⵣⵎⵣⴰⵏ, ⵎⴰⵛ ⴰⴹⴼⴼⵓⵕ ⵏ ⵉⴱⵔⴷⴰⵏ ⵉⵎⴰⵢⵏⵓⵜⵏ ⵖⵔ ⵓⵡⴰⵏⴽ ⵏ ⵓⵙⵍⴳⵏ.  

ⵓⵔ ⵉⴷ ⵉⵇⴰⵎⴰ ⵅⵙ ⴰⴷ ⵉⵏⵉⵖ, ⵉⴷⴷⵖ ⴷⴰ ⵙⵎⵔⴰⵙⵏ ⵜⴷⵉⵎⵓⵇⵕⴰⵟⵉⵢⵉⵏ ⴳⴰⵏⵉⵏ ⵜⵉⵣⴰⵢⴽⵓⵜⵉⵏ 

ⵉⵣⵔⴼⴰⵏ ⵏ ⵓⴼⴳⴰⵏ ⴰⵎ ⵡⴰⵍⴰⴼⵏ ⵏ ⵉⵎⵙⴰⵔⴰⵙⵏ ⵉⵙⵔⵜⴰⵏⵏ, ⴳ ⵜⴽⵔⵔⴰⵙⵜ ⵏ ⵜⵓⵥⵥⵓⵎⵜ ⵏⵏⵙⵏ, ⵏⵙⵜⵉ ⴰⴷ 

ⵏⵎⵙⴰⵡⴰⵍ ⴳ ⵢⴰⵏ ⵓⴳⵔⴰⵡ ⵉⴽⵜⵓⵔⵏ ⵙ ⵜⵎⴰⵜⴰⵔⵜ ⵜⴰⵡⵏⴳⵉⵎⵜ ⵢⴰⵜⵜⵓⵢⵏ. 



ⴰⴷ ⵉⴳⴰⵏ ⵜⵉⴷⵜ, ⵜⴰⵡⵓⵔⵉ ⵏ ⵓⵏⴰⵎⵣⴰⵖ ⵅⴼ ⵉⵣⵔⴼⴰⵏ ⵏ ⵓⴼⴳⴰⵏ ⵓⵔ ⴷⴰⵔⵙ ⵜⵜⵎⵉ 
(WE ARE NEVER FULLY SATISFIED, EVER) 

  

ⵉⴷⴷⵖ ⵓⵔ ⵜⴳⵉ ⴽⵔⴰ ⵏ ⵜⵙⵖⴰⵏⵜ ⵏⵉⵖ ⴽⵔⴰ ⵏ ⵓⴷⵖⴰⵔ. ⵎⴰⵛ ⵜⴳⴰ ⵢⴰⵜ ⵜⵖⵓⵔⵉ ⴷ ⵢⴰⵏ ⵉⵎⴰⵏ ⴷ ⵢⴰⵜ 

ⵜⵓⵖⵓⵍⵜ. ⵏⴽⴽⵯⵏⵉ ⵖ ⴷⵖⵉ, ⵓⵔ ⴷ ⵙ ⵜⴼⵍⵙⵜ ⵏⵉⵖ ⴰⵖⴰⵍ ⵏ ⵜⵎⴰⴹⵍⴰⵏⵜ ⵏ ⵉⵣⵔⴼⴰⵏ ⵏ ⵓⴼⴳⴰⵏ, ⵎⴰⵛ ⵙ 

ⵓⵣⵓⵛⵛⵍ ⵎⵏⵉⴷ ⵏ ⴰⵢⵜⵎⴰⵜⵏⵖ ⴷ ⵉⵙⵜⵎⴰⵜⵏⵖ ⴳ ⵓⵎⴰⴹⴰⵍ ⵇⴰⵃ, ⴷ ⵙ ⵜⴼⵍⵙⵜ ⵙ ⵉⵏⵎⵓⵔⴰⵏ ⵏⵏⵖ.  

ⵙⵎⵓⵏⴰⵜⴰⵖ  ⵉⵎⵙⵍⵉⵜⵏ ⵏⵏⵖ, ⵙⴳ ⵕⵕⴱⴰⵟ ⴰⵔ ⴱⵢⵓⵏⵉⵙ ⴰⵢⵕⵉⵙ, ⴷ ⵉⴷⵖⴰⵔⵏ ⵢⴰⴹⵏⵉⵏ, ⴳ ⵓⴳⵎⵎⵓⴹ 

ⵡⴰⵍⴰ ⵜⴰⴳⵓⵜ, ⵉⵥⵥⵍⵎⴹ ⵡⴰⵍⴰ ⵉⴼⴼⵓⵙ, ⵃⵎⴰ ⴰⴷ ⴳⵏ ⵢⴰⵏ ⵉⵎⵙⵍⵉ, ⵡⵉⵏ ⵓⴱⵓⵔⵣ ⴷ ⵜⵣⵔⴼⵜ ⴷ 

ⵉⵙⴽⵉⵍ. 

 


